
Euskal curriculuma, iraunaren eta garapenaren arteko zubia

 
Gotzon Garmendia, irakaslea 

Europako herri eta kultura zaharrenetarikoa bezala izendatzen gaituzte eta izaera horretaz jantzita abian gara munduari begira eta ekinean ekinez. Hala eta guztiz ere, zaharrenak izateak ez digu inolako bermerik eskaintzen etorkizuneko herrien arteko lekua eskuratzeko. Iraunean iritsi gara XXI. gizaldira. Iraunean, inguru baldar eta gatazkatsuan, ahaleginetan, etnozidio, eraso eta mendeku zital guztien gainetik. Iraunean iraun, kultura konplexu eta osatu bat zertzen joan gara, gure lurraldean, euskara ardatz (Euskaltzaindia, 1977) eta nortasun trinkoko ekoizpen kultural eta materiala gauzatuz, Euskal Zibilizazioaren izendapena jasotzerainokoa (Martínez, A., 2001). 


Gure historiaren azken mendeetako euskal kultura, instituzio politiko formaletik at garatu da, denbora luzeenetan instituzio politiko formal hauek, herri kulturaren aurkariak izan baitira (Euskaltzaindia, 1977). Historiari begirada labur bat zuzenduz, oso nabarmenak izan ziren XV-XVIII gizaldietan zehar, Monarkia autoritario eta absolutisten garapenarekin batera, Euskal Herriak jasan zituen erasoak. Suz, ezpataz, gramatikaz eta isipuaz, etnia nahiz herrien gainetik lurraldetasunaren kontzeptu patrimoniala eta uniformetasun kulturala ezartzeari ekin zioten. Judu eta morisko etniak, garai bertsuan izan ziren krudelki ezabatuak. Euskal lurraldeei dagokienean, Espainiar Errege falsarioaren afera (1512-1521) argigarri suertatzen da, Nafarroako Erresuma militarki konkistatuz. Ez ziren ordea sarraskiak amaitu, euskal gizartearen berezko adierazpide kultural eta sozialak arriskutsuak izan zitekeenak ezabatu behar ziren eta Frantzia zein Espainiako juje eta inkisidoreek gogor ekin zuten, krudel eta odoltsuki, sarraski etnozidari. XIX. gizaldian, liberalismoa eta nazionalismo hedakorren indartzearekin, herri eta nazio txikien gainbehera eratorriko zen. Europaren berregituraketa politikoarekin, nazio-estatu berrien legitimazioa lortzeko, hiritar alfabetatuak, kulturalki uniformeak eta frantziar/espainol hiritar sutsuak sortzea beharrezkoa zitzaien. Helburu honi erantzuteko emango dira espainiar Estatuan Moyanoren hezkuntza legea 1857 eta, frantziar Estatuan, Ferryren hezkuntza legea 1881. 

XX. gizaldian, hezkuntzaren unibertsaltasuna eta derrigorrezkotasunaz hitz egiten hasten denean, frantziar eta espainiar regeneracismo deritzon pentsamoldea garatuko da. Frantziartasun eta espainiartasunaren jatorrizko sena berpiztu eta honen araberako herritarrak sortzeko asmoz, hezkuntza sistema zentralizatu eta uniformeak eraikitzeari ekin zitzaion. Asmo guzti hauen oinarrian, derrigorrezko hezkuntza currículum zehatza egongo zen: gaztelera/frantses hizkuntzak, Espainia/Frantziako geografia eta historia, Matematikak eta Natur Zientziak. Espainiar curriculumaren kasuan kristau doktrina («espainiartasunaren esentzia») eta Frantzian, hezkuntza morala eta zibikoa frantziar «patrie»-a hobeki maitatzen ikasteko beste modu bat (Del Pozo, M., 2000). Prozesu guzti honek bere jarraipena izango du Primo de Rivera eta Francoren diktadura militarpean, iraganean landutako espainiartasunaren alde gordinenak erakutsi ziguten euskara eta euskal kulturaren ukazio eta errepresioarekin (Euskaltzaindia, 1977), armaz, errepresioaz, gramatikaz eta isipuaz. Euskal Herria, herri bezala ukatua, kultura bezala hustua, hizkuntza bezala baztertua eta segregazio politiken menpe (Torrealdai, JM., 2003; Azurmendi, J., 1993). 

Iraunen iritxi gara eta eman dira aurrerapauso garrantzitsuak, beti kultura ofiziala eta herri adierazpideen arteko distantzia eta kontrakotasunaz, ordea, (Txillardegi, 1984). Aurrerapausu horien artean, 60. hamarkadan ikastolen sorrera dugu aipagarri. Ikastoletatik egin den ekarpenak itzela izan da eta izanenda. Hala eta guztiz ere, oraindik orain, ez dugu ziurtaturik euskal kulturaren belaunaldiz belaunaldiko transmisioa eta are gutxiago bere garapena (Iztueta, P., 2000; Bilbao, B., 2003). Erkidegoko autonomi estatutuak 26 urte beteko dituenean, Nafarroako Foru Hobetzeak 23 urte egin dituenean, Euskal Herria ez da kultura ofizialean, hezkuntza curriculum ofizialetan existitzen. Kultura ofiziala eta herri adierazpideen arteko distantzia oraindik mantendu egiten da.Egoeraren larri honi aurre egiteko, 2005ko maiatzean «Derrigorrezko eskolaldirako euskal curriculuma»-ri buruzko oinarrizko txostena aurkeztu zen, Bilboko Euskalduna Jauregian. Udalbilitza eta Ikastolen Elkartearen arteko elkarlanaz hasi eta EAEko Hezkuntza sailaren bultzadaz garatua, Euskal Kurrikuluma proiektua, bi helburu eta beharrei erantzun nahiaz egin da: «Batetik, euskal kulturaren transmisioa ziurtatzeko beharrari; Euskal Herrian eragina duten hainbat administrazioen curriculum ofizialetan, kasu batzuetan, euskal kultura ez delako transmititzen, eta beste kasu batzuetan, transmisioa ez delako nahikoa». Ezin da argiago adierazi, gure herria eta kultura iraunean ari da, ezinean, errenkan. Egoera etsigarria benetan. Euskal curriculuma, iraunaren eta garapenaren arteko zubia izan daiteke, baina ez dezagun iragana ahaztu. Begira dezagun azken 26 urte hauetan gertatutakoari. 26 urte dira Autonomi Estatutuaren bitartez Hezkuntza konpetentziak jaso zirela, 23 Foru Hobetzea onartu zenetik, Ipar Euskal Herrian akulturazio saiakerak bortitzagoak bihurtzen ari dira. Gure herri honek iraupen hilkorreko bidetik irten eta kalitate sozio-kulturalean oinarrituriko herri garapenezko bideetara jauzia eman nahi badu, egitura sozial, kultural, ekonomiko eta, duda barik, ez gaitez engaina, tresna politiko berri eta eraginkorrak behar ditu.Bistan da, borondate eta kezka guzti hauek bildu eta gainditze norabidean jartzea ez dela gau bateko lanaren emaitza izango. Asmo, gogoeta pedagogiko eta intelektual eder bat dugu mahai gainean, zenbait aditu eta erakunde sozialen ekarpen eskergaz osatua: «Euskal Kurrikuluma. Kultur Bidea». Orain, hezkuntza prozesuan parte hartzen dugun agente guztiok (irakasle, guraso, argitaletxe, komunikabide, instituzio politiko, etab.) aztertu eta proposamen honen argi-ilunak, gabeziak, akatsak eta zuzentasunak eztabaidatzeko parada izango dugu. Gaur Salbatore Mitxelena Ikastolan dugu hitzordua, Nazio Eztabaidagunean. 

